
UVOD


U istraživanju su analizirane relevantne odredbe propisa (ustav, zakon i poslovnik parlamenta) kojima se reguliše rad parlamenta u Srbiji, Hrvatskoj i Federaciji BiH.


U zemljama koje su obuhvaćene istraživanjem rad parlamenta reguliše se Poslovnikom, dok je u Srbiji donesen i poseban Zakon o Narodnoj skupštini, kojim se uređuju organizacija, način rada i odlučivanja te druga pitanja od značaja za rad parlamenta.


U posebnom fokusu ovog istraživanja nalaze se kvorum za rad parlamenta i radnih tijela parlamenta; vrijeme održavanja sjednica; podnošenje amandmana; svečana sjednica parlamenta; obraćanje poslanika; hitan postupak donošenja zakona i kolegijum parlamenta.

PRAKSA POSTOJANjA KVORUMA U RADU PARLAMENTA

Narodna skupština Republike Srbije


Poslovnik Narodne skupštine Republike Srbije
, propisuje kvorum za rad Narodne skupštine. 


Kvorum za rad Narodne skupštine u Danu za glasanje, prilikom usvajanja zapisnika i utvrđivanja dnevnog reda, kao i na prvoj sjednici Narodne skupštine, postoji ako je na sjednici Narodne skupštine prisutna većina od ukupnog broja poslanika.


Pretres tačaka iz utvrđenog dnevnog reda sjednice Narodne skupštine vodi se bez obzira na broj prisutnih narodnih poslanika u sali za sjednice.


Poslovnik takođe propisuje i kvorum za rad radnih tijela  (odbora) Narodne skupštine. Dnevni red se utvrđuje na sjednici na kojoj prisustvuje većina članova odbora. Rasprava na sjednici odbora, prema utvrđenom dnevnom redu, vodi se bez obzira na broj prisutnih članova odbora. Odbor može da održi sjednicu bez kvoruma za odlučivanje (većina od ukupnog broja prisutnih članova odbora) ako se na njoj obavlja rasprava u cilju obavještavanja odbora o pitanjima iz njegovog djelokruga.

Hrvatski sabor

Poslovnikom Hrvatskog sabora
, propisano da se rasprava o pojedinim tačkama iz dnevnog reda vodi bez obzira na broj prisutnih poslanika. Poslovnikom je definisano da je za donošenje odluka na sjednici Sabora potrebno prisustvo većine poslanika, osim ako je Ustavom Republike Hrvatske ili Poslovnikom Sabora drugačije određeno.


Radno tijelo Sabora donosi odluke većinom glasova ako je na sjednici radnog tijela prisutna većina članova radnog tijela.

Parlament Federacije BiH

Predstavnički dom

Poslovnik Predstavničkog doma Parlamenta Federacije BiH
 propisuje da kvorum za sjednicu čini većina poslanika u Predstavničkom domu, osim ako za odlučivanje o pojedinim pitanjima Ustavom Federacije i Poslovnikom nije drugačije utvrđeno.


Nakon što je na početku sjednice utvrđen kvorum za rad, raspravljanje o pojedinim tačkama dnevnog reda sjednice se vrši bez obzira na broj prisutnih poslanika.


Poslovnikom je propisano da radno tijelo Predstavničkog doma može da radi ako sjednici prisustvuje većina članova radnog tijela.

Dom naroda

Poslovnik o radu Doma naroda Parlamenta Federacije BiH
, propisuje da kvorum za sjednicu čini većina delegata Doma naroda.


Kada se u pitanju radna tijela, propisano je da radno tijelo Doma naroda može da radi ako sjednici prisustvuje većina članova radnog tijela, a odlučuje većinom glasova prisutnih članova, osim u slučajevima odlučivanja o pitanjima iz neposrednog djelokruga radnog tijela kada odluke donosi većinom od ukupnog broja članova radnog tijela.

VRIJEME ODRŽAVANjA SJEDNICA PARLAMENTA

Narodna skupština Republike Srbije

Zakon o Narodnoj skupštini
 propisuje da se Narodna skupština sastaje u dva redovna zasjedanja godišnje. Prvo redovno zasjedanje počinje prvog radnog dana u martu, a drugo redovno zasjedanje počinje prvog radnog dana u oktobru. Redovno zasjedanje ne može trajati duže od 90 dana.


Poslovnikom Narodne skupštine Republike Srbije predviđeno je da se sjednice Narodne skupštine, po pravilu, održavaju utorkom, srijedom i četvrtkom, od 10.00 do 18.00 časova, s pauzom od jednog časa.


Predsjednik Narodne skupštine može da odluči da se sjednica Narodne skupštine održi i drugim danima, odnosno da Narodna skupština produži rad i posle 18,00 časova, ako za to postoje opravdani razlozi koje predsjednik Narodne skupštine saopštava narodnim poslanicima.
Hrvatski sabor

Poslovnik Hrvatskog sabora propisuje da Sabor zasjeda redovno dva puta godišnje: prvi put između 15. januara i 15.  jula, a drugi put između 15. septembra i 15. decembra.


Poslovnikom je propisano da se sjednice održavaju jednom mjesečno kada Sabor redovno zasjeda, a ako je to potrebno i češće.

Parlament Federacije BiH

Predstavnički dom

Poslovnik Predstavničkog doma Parlamenta Federacije BiH propisuje da se sjednice Predstavničkog doma održavaju u pravilu jednom mjesečno i to u posljednjoj sedmici mjeseca, a u skladu sa operativnim planom rada Predstavničkog doma.

Dom naroda

Poslovnikom o radu Doma naroda Parlamenta Federacije BiH nije definisano vrijeme u kojem se održavaju sjednice Doma naroda, s tim da Ustav Federacije BiH propisuje da svaki dom treba da odbije ili usvoji potrebne zakone u razumnom roku, nakon njihovog usvajanja u drugom domu.
AMANDMANI
Narodna skupština Republike Srbije

Poslovnik Narodne skupštine Republike Srbije definiše amandman kao prijedlog za izmjenu i dopunu prijedloga zakona. Poslovnikom je propisano da amandman može da podnese Ustavom ovlašćeni predlagač zakona, kao i nadležni odbor Narodne skupštine.


Amandman se podnosi predsjedniku Narodne skupštine u pisanoj ili elektronskoj formi, počev od dana prijema prijedloga zakona u Narodnoj skupštini, a najkasnije tri dana prije dana određenog za održavanje sjednice za koju je predloženo razmatranje tog prijedloga zakona, osim ako se sjednica Narodne skupštine sazove u roku kraćem od roka predviđenog Poslovnikom, kada je rok za podnošenje amandmana do početka prve načelne rasprave na sjednici Narodne skupštine.


Amandman na prijedlog zakona koji se razmatra po hitnom postupku može da se podnese do početka načelnog pretresa tog prijedloga zakona.


Podnosilac amandmana ne može niti sam niti  zajedno sa drugim narodnim poslanicima, da podnese više amandmana na isti član prijedloga zakona. Predlagač zakona, odnosno ovlašćeni predstavnik predlagača zakona i nadležni odbor razmatraju amandmane koji su podnijeti na prijedlog zakona i predlažu Narodnoj skupštini koje amandmane da prihvati, a koje da odbije.


Narodna skupština će zastati s odlučivanjem i zatražiti od Odbora za ustavna pitanja i zakonodavstvo da izvrši pravno-tehničku redakciju teksta prijedloga zakona, ukoliko, zbog usvajanja jednog ili više amandmana, nastane potreba da se izvrši pravno-tehnička redakcija teksta prijedloga zakona, ili da se usvojeni amandmani usklade međusobno i sa tekstom prijedloga zakona, a od nadležnog odbora da usaglasi usvojene amandmane međusobno i sa tekstom prijedloga zakona.


Nadležni odbor, odnosno Odbor za ustavna pitanja i zakonodavstvo, podnosi Narodnoj skupštini izvještaj o nastaloj nesaglasnosti s amandmanom, kojim se ta nesaglasnost otklanja.

Poslovnik propisuje da Narodna skupština u Danu za glasanje nakon usvajanja prijedloga zakona, u načelu, odlučuje o podnesenim amandmanima po redoslijedu članova prijedloga zakona, a ako je podneseno više amandmana na isti član prijedloga zakona prvo odlučuje o amandmanu kojim se predlaže brisanje odredbe toga člana, a zatim o amandmanu kojim se predlaže izmjena cijelog člana. Narodna skupština posebno odlučuje o svakom amandmanu, osim o amandmanu koji je postao sastavni dio prijedloga zakona.
Hrvatski sabor

Poslovnik Hrvatskog sabora propisuje da se prijedlog za izmjenu ili dopunu konačnog prijedloga zakona podnosi pisano u obliku amandmana uz obrazloženje.
Pravo podnošenja amandmana imaju: svaki poslanik, klubovi poslanika, radna tijela Sabora i Vlada.

Ako se konačnim prijedlogom zakona mijenja i dopunjuje zakon, amandmani se mogu podnositi samo na članove obuhvaćene predloženim izmjenama i dopunama.
Izuzetno, amandmani se mogu podnositi i na članove zakona koji nisu obuhvaćeni predloženim izmjenama i dopunama zakona ako je to potrebno zbog usklađivanja s Ustavom Republike Hrvatske ili dokumentima vezanim uz međunarodne integracije, te u vezi s odlukama Ustavnog suda Republike Hrvatske. 

Predsjednik Sabora odmah dostavlja podnesene amandmane poslanicima, predlagaču zakona i Vladi kada ona nije predlagač zakona.
Podnesene amandmane predsjednik Sabora upućuje i matičnom radnom tijelu, te Odboru za zakonodavstvo, da po potrebi dostave svoje izvještaje s mišljenjima i prijedlozima o njima.

Poslovnik predviđa i mogućnost da predlagač akta podnese amandman na konačni prijedlog zakona u toku odlučivanja o podnesenim amandmanima na sjednici, ukoliko se većina pristunih poslanika s tim složi. Takav amandman podnosi se u pisanom obliku uz potrebno obrazloženje, a o tim amandmanima se raspravlja i glasa. U raspravi mogu učestvovati samo predstavnici klubova poslanika. 


Predsjednik Sabora će odgoditi raspravu ako su podneseni amandmani takvi da bitno mijenjaju ili odstupaju od konačnog prijedloga zakona, kako bi se poslanicima ostavilo dovoljno vremena za pripremu prije odlučivanja. Amandman koji je podnesen u roku predviđenom Poslovnikom postaje sastavni dio konačnog prijedloga zakona i o njemu se ne glasa odvojeno ako ga je podnio predlagač zakona ili ako je predlagač prihvatio amandman. Amandman prihvaćen na sjednici Sabora postaje sastavni dio konačnog prijedloga zakona o kojem se odlučuje.


Poslovnik propisuje odvojeno glasanje o amandmanima u slučajevima kada podnosilac amandmana zatraži da se o pojedinom amandmanu posebno izjašnjava, ili ako konačni prijedlog zakona nije podnijela Vlada, o amandmanu s kojim se nije saglasila Vlada glasa se odvojeno. O amandmanima se glasa prema redoslijedu članova konačnog prijedloga zakona na koje se odnose.


Ako je na jedan član konačnog prijedloga zakona podneseno više amandmana, o amandmanima se glasa po redoslijedu koji odredi predsjednik, bez rasprave. Ako je na jedan član konačnog prijedloga zakona podneseno više amandmana identičnog sadržaja, glasa se samo o jednom od njih. Ako se na isti član prihvati više amandmana koji se međusobno isključuju, prihvaćen je amandman koji je po redoslijedu posljednji prihvaćen glasanjem.

Parlament Federacije BiH

Predstavnički dom

Pravo predlaganja amandmana ima svaki ovlašćeni predlagač zakona. Prijedlog za izmjenu i dopunu prijedloga zakona podnosi se u obliku pisanog amandmana, sa obrazloženjem.


U slučaju da amandman sadrži odredbu kojom se angažuju finansijska sredstva, podnosilac amandmana je dužan da ukaže na izvore ovih sredstava.


Po Poslovniku, amandman se podnosi predsjedavajućem Predstavničkog doma i može se pretresati na sjednici Predstavničkog doma ako je dostavljen najkasnije osam dana prije dana određenog za održavanje sjednice na kojoj će se pretresati prijedlog zakona na koji se amandman odnosi.


Ukoliko amandman nije dostavljen na vrijeme ili u propisanoj formi neće se razmatrati na sjednici Predstavničkog doma.


Podnosilac prijedloga zakona može podnositi amandmane do završetka pretresa o prijedlogu zakona, a ista mogućnost postoji i za Vladu Federacije i na prijedlog zakona koji ona nije podnijela. 


Po Poslovniku, na amandman predlagača zakona poslanik može podnijeti amandman do zaključenja pretresa.


Ukoliko se amandmanom mijenjaju načela na kojima se zasniva zakon ili se angažuju značajnija finansijska sredstva, Predstavnički dom, na prijedlog 10 poslanika, Vlade Federacije i radnog tijela Predstavničkog doma, može odlučiti da se rasprava odloži radi zauzimanja stavova u klubovima poslanika. 


Predsjedavajući Predstavničkog doma, u slučajevima kada amandman na prijedlog zakona sadrži odredbe kojim se angažuju finansijska sredstva, dostavlja amandman nadležnom radnom tijelu Predstavničkog doma u čiji djelokrug spada oblast finansija i budžeta da razmotri uticaj odredbi amandmana na raspoloživa sredstva i na osiguranje sredstava za finansiranje predloženog rješenja i da o tome izvijesti Predstavnički dom. 


Predstavnički dom može odlučiti da prekine pretres da bi se o amandmanu izjasnili: Vlada Federacije, nadležna radna tijela Predstavničkog doma i klubovi poslanika. Poslovnik predviđa mogućnost da se podnosilac prijedloga zakona izjasni o amandmanu, a Vlada Federacije ima pravo da se izjasni o amandmanu i kad nije podnijela prijedlog zakona. 


Amandman podnosioca prijedloga zakona, kao i amandman drugog ovlašćenog predlagača sa kojim se podnosilac prijedloga saglasio postaje sastavni dio prijedloga zakona.


Poslovnik propisuje da poslanik može zatražiti da se Predstavnički dom posebno izjasni o amandmanu sa kojim se podnosilac prijedloga zakona nije saglasio i o tom amandmanu se glasa odvojeno.


Ako prijedlog zakona nije podnijela Vlada Federacije, o amandmanu na prijedlog zakona sa kojim se nije saglasila Vlada Federacije, Predstavnički dom glasa posebno.
Dom naroda

Prijedlog za izmjenu i dopunu prijedloga zakona podnosi se u obliku pisanog amandmana sa obrazloženjem predsjedavajućem Doma naroda u roku koji ne može biti kraći od tri dana od dana određenog za održavanje sjednice Doma naroda, na kojoj će se raspravljati o prijedlogu zakona.


U slučaju da amandman sadrži odredbu kojom se angažuju finansijska sredstva, podnosilac amandmana je dužan da ukaže na izvore ovih sredstava. Podnosilac prijedloga zakona može da podnosi amandmane do završetka pretresa o prijedlogu zakona, a isto pravo ima i Vlada Federacije bez obzira da li je podnijela prijedlog zakona. Poslovnik propisuje da pravo podnošenja amandmana ima svaki ovlašteni predlagač zakona. 

Poslovnikom je propisano da na amandman predlagača zakona delegat može da podnese amandman do zaključenja pretresa.


Kada se amandmanom mijenjaju načela na kojima se zasniva zakon ili se angažuju značajnija finansijska sredstva, na prijedlog 10 delegata, Vlade Federacije, Zakonodavno-pravne komisije ili drugog radnog tijela, Dom naroda može odlučiti da se odloži rasprava radi zauzimanja stavova u klubovima naroda. Ukoliko se amandmanom bitnije mijenja tekst prijedloga zakona, o amandmanu se ne može odlučiti prije nego što se o njemu ne izjasne nadležna radna tijela Doma naroda, Zakonodavno-pravna komisija i Vlada Federacije.


Ako amandman na prijedlog zakona sadrži odredbe kojima se angažuju finansijska sredstva predsjedavajući Doma naroda dostavlja amandman nadležnom radnom tijelu Doma naroda u čiji djelokrug spadaju pitanja finansija i budžeta, u cilju razmatranja uticaja odredaba amandmana na raspoloživa sredstva i na obezbjeđenje sredstava za finansiranje predloženog rješenja i da o tome obavijesti Dom naroda. 


Povodom amandmana na prijedlog zakona podnesenog u toku pretresa, Dom naroda može odlučiti da se pretres prekine da bi se o amandmanu izjasnila Vlada Federacije, nadležno radno tijelo i Zakonodavno-pravna komisija. 


Poslovnik predviđa da podnosilac prijedloga zakona ima pravo da se izjasni o amandmanu, Vlada Federacije ima pravo da se izjasni o amandmanu i kad nije podnijela prijedlog zakona.


Amandman podnosioca prijedloga zakona, kao i amandman drugog ovlaštenog predlagača sa kojim se podnosilac prijedloga saglasio postaje sastavni dio prijedloga zakona.


Ako delegat zatraži da se Dom naroda posebno izjasni o amandmanu sa kojim se podnosilac prijedloga zakona nije saglasio, o tom amandmanu se glasa odvojeno. Ako prijedlog zakona nije podnijela Vlada Federacije, o amandmanu na prijedlog zakona sa kojim se nije saglasila Vlada Federacije, Dom naroda glasa odvojeno. 


Amandman se usvaja većinom glasova od ukupnog broja delegata, odnosno većinom koja je potrebna za usvajanje zakona.


Ako je na prijedlog zakona podneseno više amandmana u različitom tekstu, usvojen je onaj amandman koji je dobio najveći broj glasova delegata na sjednici. Ako se radi o amandmanu koji je od vitalnog interesa primjenjuju se odredbe poslovnika koje se odnose na odlučivanje o pitanjima od vitalnog interesa.


Usvojeni amandman smatra se sastavnim dijelom prijedloga zakona. 


Poslovnik propisuje da podnosilac amandmana ima pravo da odustane od podnesenog amandmana do završetka pretresa o tom amandamnu. 

ODRŽAVANjE SVEČANE SJEDNICE
Narodna skupština Republike Srbije

Poslovnikom Narodne skupštine Republike Srbije predviđeno je da Narodna skupština može održati svečanu sjednicu. Predsjednik Narodne skupštine može, povodom državnih i međunarodnih praznika sazvati svečanu sjednicu Narodne skupštine i pozvati predsjednika Republike, predsjednika Vlade, predstavnike drugih organa i organizacija iz zemlje i inostranstva da se obrate Narodnoj skupštini. 


Dnevni red posebne i svečane sjednice utvrđuje predsjednik Narodne skupštine. U pogledu načina i roka u kome se narodnim poslanicima dostavlja obavještenje o vremenu i mjestu održavanja posebne i svečane sjednice, shodno se primjenjuju odredbe poslovnika, a koje se odnose na sazivanje sjednice Narodne skupštine.

Hrvatski sabor

Poslovnikom Sabora Republike Hrvatske nije predviđeno održavanje svečane sjednice. Poslovnikom je definisano da Sabor može zasjedati redovno i vanredno.
Parlament Federacije BiH
Predstavnički dom

Poslovnikom Predstavničkog doma Parlamenta Bosne i Hercegovine nije predviđeno održavanje svečane sjednice.
Dom naroda


Poslovnikom o radu Doma naroda Parlamenta federacije Bosne i Hercegovine nije predviđeno održavanje svečane sjednice.

OBRAĆANjE POSLANIKA NA SJEDNICI
Narodna skupština Republike Srbije

Poslovnik Narodne skupštine Republike Srbije propisuje da niko ne može da govori na sjednici Narodne skupštine, dok ne zatraži i dobije riječ od predsjednika Narodne skupštine.


Poslanici govore sa svog poslaničkog mjesta u sali. Poslovnik propisuje da za govornicom u sali za sjednice Narodne skupštine mogu da govore: predsjednik Republike, predsjednik Vlade i druga lica po odobrenju predsjednika Narodne skupštine. Niko ne smije da priđe govornici dok mu predsjednik Narodne skupštine to ne odobri.
Hrvatski sabor

U poslovniku Hrvatskog sabora regulisano je prijavljivanje za govor. Niko ne može govoriti na sjednici prije nego što zatraži i dobije riječ od predsjedavajućeg.


Poslovnik propisuje da se prijave za govor podnose najkasnije do jednog časa nakon početka rasprave.

Predsjedavajući daje poslanicima riječ po redoslijedu kojim su se prijavili.

Nezavisno od redoslijeda, poslanik može dobiti riječ kada želi odgovoriti na izlaganje (replika), te kada želi govoriti o povredi Poslovnika.
Poslovnikom nije propisano sa kog mjesta poslanik govori.
Parlament Federacije BiH

Predstavnički dom

Poslovnikom Predstavničkog doma Parlamenta Federacije BiH, propisano je da poslanik, odnosno učesnik sjednice Predstavničkog doma može govoriti samo kada zatraži i dobije riječ od predsjedavajućeg. Prijave za učešće u raspravi mogu se podnositi do isteka pretresa.


Predsjedavajući daje riječ redoslijedom u kojem prioritet izlaganja imaju predlagač akta, ovlašćeni predstavnik radnog tijela koje je razmatralo akt, predstavnik kluba poslanika, a prema broju poslanika koji čine klub, a zatim poslanici po redu kako su se prijavili.


Poslanik ima pravo i na obraćanje da bi ukazao na povredu Poslovnika. Poslovnik propisuje da je predsjedavajući dužan da poslaniku odmah da riječ, a izlaganje ne smije trajati duže od tri minuta.


Poslanik ima pravo i na ispravku netačno izloženog navoda ili navoda koji zahtijeva dodatno objašnjenje. Predsjedavajući daje riječ nakon izlaganja onog koji je izazvao potrebu za objašnjenjem. Poslanik se u tom slučaju mora ograničiti na ispravku netačnog navoda, odnosno objašnjenje, a to izlaganje ne može trajati duže od tri minuta. 


Poslovnikom nije propisano sa kog mjesta poslanik govori.
Dom naroda


Poslovnikom o radu Doma naroda Parlamenta Federacije BiH, propisano je da delegat, odnosno učesnik sjednice Doma naroda može da govori pošto zatraži i dobije riječ od predsjedavajućeg.

Prijave za učešće u raspravi mogu da se podnose do isteka pretresa. 


Predsjedavajući daje riječ delegatima po redoslijedu kojim su se prijavili, a predsjednicima klubova naroda daje riječ mimo redoslijeda ukoliko istupaju u ime kluba.


Delegatu koji želi da govori o povredi Poslovnika ili o nepridržavanju utvrđenog dnevnog reda, predsjedavajući Doma naroda daje riječ čim je ovaj zatraži. Izlaganje po prigovoru ne može da traje duže od tri minuta. Poslije iznesenog prigovora predsjedavajući daje objašnjenje. 


Delegat može da zatraži riječ da bi ispravio citat koji je netačno izložen i koji može da bude povod nesporazuma ili koji zahtijeva objašnjenje. Predsjedavajući Doma naroda će dati riječ čim se završi izlaganje onog koji je uzrokovao potrebu za objašnjenjem. Delegat se u tom slučaju mora ograničiti na ispravku, odnosno objašnjenje, a to izlaganje ne može trajati duže od tri minuta. 

Poslovnikom nije propisano sa kog mjesta delegati govore.
DONOŠENjE ZAKONA PO HITNOM POSTUPKU
Narodna skupština Republike Srbije

Poslovnikom Narodne skupštine Republike Srbije definisano je da zakone i druge akte Narodna skupština donosi u redovnom postupku i po hitnom postupku. 


Redovni i hitni postupak, s obzirom na dužinu trajanja pretresa na sjednici Narodne skupštine, mogu da budu osnovni i skraćeni. 


Narodni poslanik može da predloži skraćenje vremena za raspravu o prijedlogu akta, ako se radi o: potvrđivanju međunarodnog ugovora; manjoj izmjeni ili dopuni postojećih zakona kojima se bitno ne mijenjaju materijalna rješenja; prestanku važenja zakona; usklađivanju zakona s pravnim sistemom Republike Srbije i propisima Evropske unije; izmjeni zakona koja je u vezi s odlukom Ustavnog suda; autentičnom tumačenju zakona; izboru i razrješenju lica koje u skladu s Ustavom i zakonom bira Narodna skupština, ako poslovnikom nije drugačije uređeno.


Poslovnik Narodne skupštine Republike Srbije propisuje donošenje zakona po hitnom postupku. 


Po hitnom postupku može da se donese zakon kojim se uređuju pitanja i odnosi nastali usljed okolnosti koje nisu mogle da se predvide, a nedonošenje zakona po hitnom postupku moglo bi da prouzrokuje štetne posljedice po život i zdravlje ljudi, bezbjednost zemlje i rad organa i organizacija, kao i radi ispunjenja međunarodnih obaveza i usklađivanja propisa sa propisima Evropske unije. Predlagač zakona je dužan da navede razloge za donošenje zakona po hitnom postuku.

Prijedlog zakona za čije se donošenje predlaže hitan postupak može da se uvrsti u dnevni red sjednice Narodne skupštine ako je podnesen najkasnije 24 časa prije određenog početka te sjednice. Prijedlog zakona kojim se uređuju pitanja iz oblasti odbrane i bezbjednosti, za čije se donošenje predlaže hitan postupak, može se staviti na dnevni red sjednice Narodne skupštine i ako je podnesen na dan održavanja sjednice dva časa prije određenog početka te sjednice, a ako je predlagač Vlada, prijedlog zakona može se staviti na dnevni red i ako je podnesen u toku sjednice Narodne skupštine, pod uslovom da sjednici prisustvuje većina od ukupnog broja narodnih poslanika. 


U toku sjednice Narodne skupštine, izuzetno se može, po hitnom postupku, na dnevni red sjednice staviti i prijedlog za izbor, imenovanje i razrješenje i prestanak funkcije, prijedlog za izglasavanje nepovjerenja Vladi ili pojedinom njenom članu, na obrazloženi prijedlog ovlašćenog predlagača, pod uslovom da sjednici prisustvuje većina od ukupnog broja narodnih poslanika. Predsjednik Narodne skupštine zakazuje Dan za glasanje o prijedlogu za izglasavanje nepovjerenja Vladi ili pojedinom njenom članu, odmah po završetku pretresa te tačke, ne čekajući da se završi pretres ostalih tačaka dnevnog reda. O svakom prijedlogu za stavljanje na dnevni red akata po hitnom postupku, Narodna skupština prethodno odlučuje, bez pretresa, prilikom utvrđivanja dnevnog reda, odnosno u toku sjednice, odmah po prijemu prijedloga, pod uslovom da sjednici prisustvuje većina od ukupnog broja narodnih poslanika. Predsjednik Narodne skupštine dužan je da prijedlog zakona za čije se razmatranje predlaže hitni postupak dostavi narodnim poslanicima i Vladi, ako nije predlagač zakona, odmah po prijemu.

Hrvatski sabor

Poslovnikom Sabora definisani su razlozi za donošenje zakona po hitnom postupku. Izuzetno, zakon se može donijeti po hitnom postupku kada to zahtijevaju posebno opravdani razlozi, koji u prijedlogu zakona moraju biti posebno obrazloženi. Uz prijedlog da se zakon donese po hitnom postupku, podnosi se konačan prijedlog zakona, koji sadrži sve što i prijedlog zakona, osim što se umjesto teksta prijedloga zakona prilaže tekst konačnog prijedloga zakona. Kada prijedlog, da se zakon donese po hitnom postupku, podnosi narodni poslanik, tada mora imati pisanu podršku još 15 narodnih poslanika. Prijedlog da se zakon donese po hitnom postupku može podnijeti klub poslanika koji ima 15 ili više članova, te klubovi poslanika koji imaju zajedno 15 ili više članova. U hitnom postupku se objedinjuje prvo i drugo čitanje. Prijedlog za donošenje zakona po hitnom postupku podnosi se predsjedniku Sabora najkasnije 24 časa prije utvrđivanja dnevnog reda. Predsjednik Sabora bez odgađanja upućuje prijedlog da se zakon donese po hitnom postupku predsjednicima radnih tijela, svim narodnim poslanicima, te Vladi, ako nije predlagač.


O prijedlogu zakona po hitnom postuku odlučuje se prilikom utvrđivanja dnevnog reda na početku sjednice, a može se odlučivati i tokom utvrđivanja dopune dnevnog reda, ako je narodni poslanik iznio primjedbu o provođenju hitnog postupka. Ako nije iznesena primjedba, smatra se da je prihvaćen prijedlog za sprovođenje hitnog postupka. Ako ne bude prihvaćen prijedlog da se zakon donese po hitnom postupku, predsjednik Sabora može predložiti sprovođenje prvog čitanja zakona na istoj sjednici Sabora, odnosno postupiti po članu Poslovnika koji tretira predlaganje dnevnog reda.


Takođe, Poslovnikom je propisano da se po hitnom postupku donose zakoni koji se usklađuju sa dokumentima Evropske unije, ako to zatraži predlagač. 


Izuzetno, ako matično radno tijelo, Odbor za Ustav, Poslovnik i politički sistem ili Odbor za zakonodavstvo, predlože da se o zakonu po hitnom postupku raspravi u prvom čitanju jer nije u skladu sa Ustavom Republike Hrvatske ili pravnim sistemom, Sabor može donijeti odluku da se o zakonu provede rasprava u prvom čitanju.
Parlament Federacije BiH

Predstavnički dom

U Poslovniku je navedeno je da se zakoni po pravilu ne mogu donositi po hitnom postupku. Dalje se navodi da se po hitnom postupku može donijeti samo zakon kojim se uređuju odnosi i pitanja za čije uređivanje postoji neodložna potreba i ako bi donošenje zakona po redovnom postupku moglo izazvati štetne posljedice za Federaciju.


Takođe, definisano je da prijedlog da se zakon donese po hitnom postupku, može podnijeti ovlašćeni podnosilac prijedloga zakona. Podnosilac prijedloga je dužan da u prijedlogu posebno navede razloge zbog kojih je neophodno da se zakon donese po hitnom postupku. Uz prijedlog za donošenje zakona po hitnom postupku podnosi se i prijedlog zakona čije se donošenje predlaže.


O prijedlogu za donošenje zakona po hitnom postupku odlučuje Predstavnički dom kao o prethodnom pitanju prije utvrđivanja dnevnog reda. O prijedlogu se vodi pretres. Predstavnički dom može odlučiti da podnosilac prijedloga zakona ili njegov predstavnik na sjednici Predstavičkog doma usmeno obrazloži razloge zbog kojih je potrebno donijeti zakon po hitnom postupku. Ako prijedlog nije podnijela Vlada Federacije, Predstavnički dom će prije odlučivanja zatražiti od Vlade Federacije mišljenje o ovom prijedlogu. Ako Predstavnički dom usvoji prijedlog za donošenje zakona po hitnom postupku, prijedlog zakona se unosi u dnevni red i o njemu se odlučuje na istoj sjednici. Ako Predstavnički dom ne usvoji razloge za donošenje zakona po hitnom postupku, o ovom zaključku odmah obavještava podnosioca prijedloga zakona. 


Kada predsjedavajući Predstavničkog doma primi prijedlog da se zakon donese po hitnom postupku, dostavlja ga nadležnom radnom tijelu da razmotri prijedlog zakona i podnese Predstavničkom domu izvještaj.


Na prijedlog zakona koji se donosi po hitnom postupku, amandmani se mogu podnositi do zaključenja pretresa. Ako se amandmanom mijenjaju načela na kojima se zasniva prijedlog zakona, ako bi prihvatanje amandmana uzrokovalo bitnu izmjenu teksta prijedloga zakona i ako se amandmanom angažuju finansijska sredstva, Predstavnički dom odlučivaće o amandmanu kad pribavi mišljenje Zakonodavno-pravne komisije i drugog nadležnog radnog tijela i kad se o tome izjasni Vlada Federacije. 


Član 196 predviđa nadležnost Zakonodavno-pravne komisije i nadležnog radnog tijela koji su dužni da odmah razmotre amandmane i da podnesu Predstavničkom domu izvještaj sa mišljenjem i prijedlozima.
Dom naroda


U Poslovniku o radu Doma naroda navedeno je, kao razlika u odnosu na Poslovnik Predstavničkog doma, da se amandmani podnose u pisanoj formi i dostavljaju neposredno na sjednici predsjedavajućem Doma naroda, a obrazloženje amandmana može se podnijeti i usmeno. 

KOLEGIJUM

Narodna skupština Republike Srbije

Kolegijum Narodne skupštine Republike Srbije čine predsjednik Narodne skupštine, potpredsjednici Narodne skupštine i predsjednici poslaničkih grupa u Narodnoj skupštini. Sastancima Kolegijuma prisustvuju generalni sekretar Narodne skupštine, šef Kabineta predsjednika Narodne skupštine, kao i druga lica na poziv predsjednika Narodne skupštine. Predsjednik Narodne skupštine, nakon konsultacija sa članovima Kolegijuma, donosi pravila o radu Kolegijuma Narodne skupštine.
Hrvatski Sabor

Poslovnikom Sabora Republike Hrvatske nije definisano postojanje Kolegijuma. Postoji Predsjedništvo Sabora koji čine predsjednik i potpredsjednici Sabora. Poslovnikom je predviđeno da Predsjedništvo Sabora i predsjednici klubova poslanika raspravljaju o dnevnom redu naredne sjednice Sabora; o pitanjima važnim za rad Sabora; podstiču stavljanje određenih tema na dnevni red sjednice Sabora i raspravljaju i o drugim pitanjima u skladu sa odredbama Poslovnika.
Parlament Federacije BiH
Predstavnički dom

U Predstavničkom domu Parlamenta Federacije Bosne i Hercegovine osniva se Kolegijum Predstavničkog doma koji se sastoji od predsjedavajućeg Predstavničkog doma, potpredsjedavajućih Predstavničkog doma, sekretara Predstavničkog doma i predsjednika klubova poslanika u Predstavničkom domu. U cilju usklađivanja rada Predstavničkog doma Kolegijum: koordinira aktivnosti u pripremama sjednica i utvrđivanju dnevnog reda sjednica; pokreće inicijativu da se određena pitanja rasprave u radnim tijelima; stara se o ostvarivanju prava i dužnosti poslanika u vezi sa vršenjem njihove funkcije; stara se o saradnji sa Domom naroda; stara se o ostvarivanju prava i dužnosti Predstavničkog doma prema predsjedniku Federacije i potpredsjednicima Federacije i premijeru i Vladi Federacije u skladu sa Ustavom Federacije; stara se o ostvarivanju saradnje sa političkim organizacijama i udruženjima građana; stara se o ostvarivanju međuparlamentarne saradnje i razmatra inicijative i prijedloge upućene Predstavničkom domu. Premijer, odnosno njegova dva zamjenika ili član Vlade kojeg odredi premijer mogu prisustvovati sjednicama Kolegijuma u vezi sa pripremom i utvrđivanjem prijedloga dnevnih redova sjednica Predstavničkog doma. Sjednicama Kolegijuma prema potrebi prisustvuju predsjednici radnih tijela Predstavničkog doma, stručni saradnici u Stručnoj službi Predstavničkog doma i druge osobe koje pozove predsjedavajući Predstavničkog doma. Sjednicu Kolegijuma saziva i njome rukovodi predsjedavajući Predstavničkog doma. Sjednice Kolegijuma održavaju se obavezno, najmanje tri dana prije održavanja redovne sjednice ili jedan dan prije vanredne sjednice Predstavničkog doma. Sekretar Predstavničkog doma priprema sjednice Kolegijuma i osigurava vođenje zapisnika u kojem se kratko unose pitanja o kojima se raspravlja i dogovorene aktivnosti, zaključci i stavovi. 

Dom naroda

Dom naroda Parlamenta Federacije Bosne i Hercegovine ima Kolegijum koji se sastoji od predsjedavajućeg, dva potpredsjedavajuća, predsjednika Kluba bošnjačkih delegata, predsjednika Kluba hrvatskih delegata, predsjednika Kluba srpskih delegata i sekretara Doma naroda. Kolegijum: koordinira aktivnosti u pripremama sjednica i utvrđivanju dnevnog reda sjednica; stara se o ostvarivanju prava i dužnosti delegata u vezi sa vršenjem njihove funkcije; stara se o saradnji sa Predstavničkim domom; stara se o ostvarivanju prava i dužnosti Doma naroda prema predsjedniku i potpredsjednicima Federacije i Vladi Federacije, u skladu sa Ustavom Federacije; razmatra pitanja ostavrivanja odnosa i saradnje sa skupštinama kantona, gradova i opština; stara se o ostvarivanju prava i dužnosti Doma naroda prema sudovima Federacije u skladu sa Ustavom Federacije; stara se o ostvarivanju međuparlamentarne saradnje entiteta i države BiH i organa Brčko Distrikta BiH; razmatra pitanja parlamentarne procedure i primjene ovog poslovnika; razmatra inicijative i prijedloge upućene Domu naroda; utvrđuje nacrt i prijedlog poslovnika i programa rada Doma naroda i stara se o njegovom provođenju. Na poziv predsjedavajućeg Doma naroda premijer Vlade, njegovi zamjenici ili član Vlade Federacije kojeg odredi premijer učestvuju na sastancima Kolegijuma u vezi sa pripremom sjednica i utvrđivanjem prijedloga dnevnog reda sjednica Doma naroda. Sastanak Kolegijuma saziva i njime rukovodi predsjedavajući Doma naroda. Sekretar Doma naroda priprema sastanak Kolegijuma i osigurava vođenje zapisnika u kojem se kratko unose pitanja o kojima se raspravlja i dogovorene aktivnosti, zaključci i stavovi.
ZAKLjUČAK

Parlamenti svih zemalja, koji su u fokusu ovog istraživanja, poslovnicima o radu na sličan način propisuju kvorum za rad parlamenta. Kvorum za odlučivanje postoji ako je na sjednici parlamenta prisutna većina od ukupnog broja poslanika, dok se pretres tačaka iz utvrđenog dnevnog reda vodi bez obzira na broj prisutnih poslanika. Izuzetak je Poslovnik  Doma naroda Parlamenta Federacije BiH koji ne pravi razliku između kvoruma za odlučivanje i kvoruma za pretres tačaka iz utvrđenog dnevnog reda. Kvorum za rad radnih tijela postoji ako je na sjednici radnog tijela prisutna većina članova radnog tijela (Hrvatski sabor, Parlament Federacije BiH). Poslovnik Narodne skupštine Republike Srbije, za razliku od prethodnog rješenja, propisuje da se rasprava na sjednici radnog tijela vodi bez obzira na broj prisutnih članova radnog tijela.


Vrijeme održavanja sjednica parlamenta određeno je na različite načine. U Srbiji i Hrvatskoj parlament zasjeda dva puta godišnje, u vremenu koje je određeno zakonom ili poslovnikom parlamenta. S druge strane Poslovnik Predstavničkog doma Parlamenta Federacije BiH propisuje da se sjednice održavaju jednom mjesečno dok Poslovnikom o radu Doma naroda nije definisano vrijeme održavanja sjednice.


Amandmane podnose ovlašteni predlagači zakona u rokovima koji su određeni poslovnikom o radu parlamenta. Pored rokova za podnošenje amandmana, poslovnikom o radu parlamenta propisuje se i procedura koja prethodi glasanju (razmatranje na relevantnim radnim tijelima), te procedura prilikom glasanja o amandmanima.


Održavanje svečane sjednice predviđeno je Poslovnikom Narodne skupštine Republike Srbije dok poslovnici Hrvatskog sabora i Predstavničkog doma te Doma naroda Parlamenta Federacije BiH ne predviđaju održavanje svečane sjednice.


Poslovnik Narodne skupštine Republike Srbije propisuje da poslanici govore sa svog poslaničkog mjesta u sali, dok poslovnici drugih parlamenata, koji su u fokusu ovog istraživanja, ne propisuju mjesto sa kog poslanici govore. Poslovnikom se propisuje i način prijave te redoslijed po kojem poslanici/delegati govore. 


Po hitnom postupku zakoni se, po pravilu, donose ukoliko to zahtijevaju opravdani razlozi, koji su predviđeni poslovnikom parlamenta i koje je predlagač dužan obrazložiti. Poslovnikom parlamenta propisuje se i procedura prilikom usvajanja zakona po hitnom postupku.


Za razliku od Poslovnika Hrvatskog sabora koji nije definisao postojanje Kolegijuma parlamenta, poslovnicima Predstavničkog doma i Doma naroda Parlamenta Federacije BiH predviđeno je da se Kolegijum sastoji od predsjedavajućeg i potpredsjedavajućih Predstavničkog, odnosno Doma naroda, predsjednika klubova poslanika/delegata i sekretara Doma. Poslovnikom Narodne skupštine Republike Srbije nije predviđeno da je generalni sekretar član Kolegijuma, iako, pored drugih lica, prisustvuje sjednici.

IZVORI PODATAKA
1. Zakon o Narodnoj skupštini („Službeni glasnik Republike Srbije“, broj 9/10)

2. Poslovnik Narodne skupštine Republike Srbije („Službeni glasnik Republike Srbije“, broj 20/12)
3. Poslovnik Hrvatskog sabora („Narodne novine“, broj 81/13)
4. Poslovnik Predstavničkog doma Parlamenta Federacije BiH („Službene novine Federacije BiH“, broj: 69/07 i 2/08)
5. Poslovnik o radu Doma naroda Parlamenta Federacije BiH („Službene novine Federacije BiH“, broj: 27/03 i 21/09)
�Poslovnik Narodne skupštine Republike Srbije („Službeni glasnik Republike Srbije“, broj 20/12).


�Poslovnik Hrvatskog sabora („Narodne novine“, broj 81/13).


�Poslovnik Predstavničkog doma Parlamenta Federacije BiH („Službene novine Federacije BiH“, broj: 69/07 i 2/08).


�Poslovnik o radu Doma naroda Parlamenta Federacije BiH („Službene novine Federacije BiH“, broj 27/03 i 21/09).


�Zakon o Narodnoj skupštini („Službeni glasnik Republike Srbije“, broj 9/10).

